	Իրավական ակտի հիմնավորումը

	Անհրաժեշտությունը

	2014թ. դեկտեմբերի 20-ի «Հայաստանի Հանրապետության կառավարության և Ռուսաստանի Դաշնության կառավարության միջև Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգման հարցում համագործակցության մասին» և 2015թ. փետրվարի 5-ի «Հայաստանի Հանրապետության կառավարության և Ռուսաստանի Դաշնության կառավարության միջև` Հայաստանի Հանրապետության տարածքում ատոմային էլեկտրակայանի շահագործման ժամկետի երկարաձգման աշխատանքների ֆինանսավորման համար Հայաստանի Հանրապետության կառավարությանը պետական արտահանման վարկ տրամադրելու մասին» համաձայնագրերի (այսուհետ՝ Համաձայնագրեր) շրջանակներում իրականացվում է Հայկական ԱԷԿ-ի 2-րդ էներգաբլոկի շահագործման ժամկետի երկարացման ծրագիրը (այսուհետ՝ Ծրագիր): Ծրագիրն իրականացվում է «Հայկական ատոմային էլեկտրակայան» ՓԲԸ-ի կողմից: Ծրագրի իրականացման շրջանակներում կատարված համալիր հետազոտության արդյունքների և էներգաբլոկի գոյապաշարն որոշող հիմնական համակարգերի ու սարքավորումների լրացուցիչ հետազոտությունների արդյունքների վերլուծության հիման վրա, ճշտվել է Ծրագիրը սահմանված ժամկետում ավարտելու համար անհրաժեշտ աշխատանքների/մատակարարումների կազմը, ծավալը և կատարման ժամկետները, ինչպես նաև բացահայտվել են այս ուղղությամբ հիմնական ռիսկերը: Վերլուծության հիմնական եզրակացությունները հետևյալն են.
1. 2012-2015թթ. ընթացքում նախապես պլանավորված անհրաժեշտ աշխատանքների/ մատակարարումների ցանկը զգալիորեն ընդլայնվել է: Ցանկի ընդլայնումը մեծապես պայմանավորված է արդիականացման նախագծի մշակման և սարքավորումների փոխարինման անհրաժեշտությամբ, ինչպես նաև Ծրագրում անմիջապես էլեկտրաէներգիայի արտադրման համակարգերի (տուրբիններ, գեներատորներ, տրանսֆորմատորներ, հովացման աշտարակներ) արդիականացման աշխատանքների ընդգրկումով: Այս բաղադրիչը չափազանց կարևոր է 
«ՀԱԷԿ» ՓԲԸ-ի` որպես էներգաարտադրող ընկերության արդյունավետությունը բարձրացնելու համար: Էներգաբլոկի ելքային հզորության բարձրացման (առանց միջուկային վառելիքի ծախսի ավելացման) շնորհիվ զգալիորեն կմեղմացվի վարկի վերադարձման բեռի ազդեցությունն էլեկտրական էներգիայի սակագնի վրա: 
2. Ծրագրի իրականացման հիմնական խնդիրները կապված են սարքավորումների և համակարգերի արդիականացման ու փոխարինման նպատակով կատարվող նախագծման, շինմոնտաժային աշխատանքների և գործարկման-կարգաբերման աշխատանքների կատարման համար անհրաժեշտ պատվերների տեղադրման գործընթացի կազմակերպման հետ: Բնականաբար շինմոնտաժային աշխատանքների և գործարկման-կարգաբերման աշխատանքների կատարումը հնարավոր է միայն անմիջապես սարքավորումների և դրանց փոխարինման ու արդիականացման նախագծերի առկայության դեպքում: Ուստի պատվիրված սարքավորումների գործարկումն ամբողջությամբ ապահովող պայմանագրերի բացակայությունը ներկա պահին օբյեկտիվորեն բացատրելի է: Սակայն ժամանակի սղությունն ստեղծում է Ծրագրի արդյունավետ իրականացման համար լուրջ ռիսկեր:

	Ընթացիկ իրավիճակը և խնդիրները

	Ծրագրի իրականացման նպատակով «Հայկական ատոմային էլեկտրակայան» ՓԲԸ-ի (Պատվիրատու) և «Ռուսատոմ Սերվիս» ԲԸ-ի (Կապալառու) միջև 2015թ. հունիսի 1-ին ստորագրվել է «Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգման աշխատանքների իրականացում, ծառայությունների մատուցում և ապրանքների մատակարարում» № 309/688-Д պայմանագիր (այսուհետ՝ Շրջանակային պայմանագիր), որի շրջանակներում ստորագրվել են թվով 43 լրացուցիչ համաձայնագրեր (այսուհետ՝ ԼՀ)` ընդհանուր շուրջ 141,8 մլն ԱՄՆ դոլար գումարի արժողությամբ, որից 14 ԼՀ՝ աշխատանքների և ծառայությունների (այդ թվում հաշվարկներ, հիմնավորումներ) համար` ընդհանուր շուրջ 71 մլն ԱՄՆ դոլար արժողությամբ և 29 ԼՀ՝ փոխարինման և արդիականացման նպատակով սարքավորումների մատակարարման համար` ընդհանուր շուրջ 70 մլն ԱՄՆ դոլար արժողությամբ: Ծրագրի իրականացման համար (ամփոփիչ պլանով նախատեսված մատակարարումների/աշխատանքների կատարում) անհրաժեշտ է շատ կարճ ժամկետներում (30.04.2018թ. ոչ ուշ) կնքել շուրջ 95 ԼՀ՝ ընդհանուր շուրջ 158 մլն ԱՄՆ դոլար արժողությամբ (տրամադրված վարկի և դրամաշնորհի առկա մնացորդային միջոցներ):

Ներկայումս գնման ընթացակարգերն անվերապահորեն կազմակերպվում են  «Ռուսատոմ Սերվիսի» ԲԸ-ի կողմից համաձայն «Ռոսատոմ» Պետական կորպորացիայի գնումների միասնական ճյուղային ստանդարտի (այսուհետ` ԵՕՍԶ) պահանջների և դրույթների (ամրագրված է Միջպետական Համաձայնագրերով): Գնման ընթացակարգի ստանդարտ սխեման (շուկայի մոնիթորինգ, տեխնիկակոմերցիոն առաջարկի հարցում, ստացված տեխնիկակոմերցիոն առաջարկների վերլուծություն, սկզբնական առավելագույն արժեքի ձևավորում, սկզբնական առավելագույն արժեքի նախնական հաստատում, առևտրային հարթակներում հարցումների տեղադրում, ընդունված հայտերի քննարկում, մրցույթների  մասնակիցներին նախահարցման ուղարկում, հայտերի գնահատում և հաղթողի որոշում) իրականացվում է 2–3 ամիսների ընթացքում` ամենաբարենպաստ պայմանների դեպքում (բողոքների և դիմումների բացակայություն, մեկանգամյա նախահարցումներ, սկզբնական առավելագույն արժեքի ընդունում, վերահսկող կառույցների դիտողությունների բացակայություն): ԼՀ կնքելու հետ կապված հետագա գործողությունների կատարման համար պահանջվում է ևս 1.5–2 ամիս (ՀՀ և ՌԴ իրավասու մարմինների կողմից ԼՀ նախագծի հաստատումը, ԼՀ ստորագրումը, ֆինանսավորման բացումը, «Ռուսատոմ Սերվիսի» ԲԸ-ի կողմից ենթակապալառուի հետ պայմանագրի կնքումը): Առավել բարդ իրավիճակներում բոլոր այս ընթացակարգերը խլում են 6-ից 10-ը ամիս, կամ նույնիսկ գնման ընթացակարգը հայտարարվում է չկայացած և ամբողջ գործընթացը ստիպված կրկնվում է: 
ԵՕՍԶ–ի ՀՀ ու ՌԴ օրենսդրությամբ նախատեսված պայմանագրերի կնքման բազմաստիճան սխեման կոչված է երաշխավորելու գնման ընթացակարգերի բավարար մշակվածությունը, օբյեկտիվությունը և թափանցիկությունը և միանգամայն արդարացված է ստանդարտ իրավիճակների համար, երբ Պատվիրատուն տրամադրության տակ ունի ժամանակի բավարար պաշար: Ռուսական և միջազգային նորմատիվ տեխնիկական փաստաթղթերով առաջարկվող Հայկական ԱԷԿ-ի 2-րդ էներգաբլոկի շահագործման ժամկետի երկարացման տևողությունը կազմում է 8-10 տարի, որից 5-6 տարին հատկացվում է էներգաբլոկը շահագործման լրացուցիչ ժամկետին նախապատրաստելուն (անհրաժեշտ աշխատանքների/մատակարարումների կատարում): Հայկական ԱԷԿ-ի համար այս ժամկետը կրճատված է մինչև 2-3 տարի (Համաձայնագրերի գործողության ավարտը՝ 31.12.2019թ.): Հասկանալի է, որ այս պայմաններում գործող ընթացակարգը դառնում է ոչ արդյունավետ:

	Կարգավորման նպատակը և բնույթը

	ՀՀ և ՌԴ իրավասու մարմինների քննարկման արդյունքում ձևավորվել է Ծրագրի հետագա իրականացման համար հետևյալ պայմանների ընդունման անհրաժեշտությունը. 
· «Հայկական ատոմային էլեկտրակայան» ՓԲԸ-ն և Ռուսատոմ Սերվիս ԲԸ-ն` որպես Լիազորված կազմա​կերպություններ, տրամադրված վարկի և դրամաշնորհի առկա մնացորդային միջոցների շրջանակներում ստորագրում են Շրջանակային պայմանագրի երկու ԼՀ-եր (այսուհետ՝ ՄՄԼՀ): 
· Առաջին ՄՄԼՀ-ը կնքվում է շահագործման ժամկետի երկարացման շրջանակներում Հայկական ատոմային էլեկտրակայանի 2-րդ էներգաբլոկի տուրբինային արտադրամասի էներգաստեղծ սարքավորումների արդիականացմանն ուղղված միջոցառումների համալիր իրականացման համար: Այդ ՄՄԼՀ-ն պետք է կնքվի ոչ ուշ, քան 2017թ-ի դեկտեմբերի 28-ը` ելնելով պլանավորվող աշխատանքների զգալի ծավալից և նրանց տևողությունից (պլանային նախազգուշական վերակառուցում-2018 և պլանային նախազգուշական վերակառուցում-2019 ընթացքում):

· Երկրորդ ՄՄԼՀ-ը կնքվում է Ծրագրով նախատեսված մյուս բոլոր աշխատանքների իրականացման համար: 
· Այդ ՄՄԼՀ-ն պետք է կնքվի ոչ ուշ, քան 2018թ-ի փետրվարի 1-ը, ելնելով պլանավորվող հիմնական աշխատանքների (այդ թվում անվտանգության 2-րդ դասի համակարգերի և սարքավորումների արդիականացում) յուրահատկությունից, որոնք պահանջում են իրականացնել մի շարք նախապատրաստական միջոցառումներ: 

· Երկու ՄՄԼՀ-երի ընդհանուր գումարային արժեքը որոշվում է ՄՄԼՀ-երից յուրաքանչյուրի սահմանված առավելագույն գների գումարումով, ընդ որում երկու ՄՄԼՀ-երի ընդհանուր գումարային արժեքը չի կարող գերազանցել վարկի և դրամաշնորհի առկա մնացորդային գումարը, որը կհաշվարկվի երկրորդ ՄՄԼՀ-ի կնքման պահին:
· ՄՄԼՀ-երով իրականացվող ծրագրի գինը հանդիսանում է ամբողջական և սահմանային` հաշվարկված ծրագրի կատարման ողջ ժամանակահատվածի համար, և ծրագրի իրականացման ընթացքում այն ենթակա է ճշգրտման` հաշվի առնելով անցկացվող գնման ընթացակարգերը: Ծրագրի աշխատանքների կատարման վրա չծախսված միջոցները խնայողություն չեն և պետք է ուղղվեն ՌԴ կառավարության և ՀՀ կառավարության միջև 2014թ. դեկտեմբերի 20-ին կնքված համաձայնագրով նախատեսված Հայկական ատոմային էլեկտրակայանի 2-րդ էներգաբլոկի երկարացման ծրագրի իրականացմանը:

· ՄՄԼՀ-ները կնքվում են Պատվիրատուի և Կապալառուի միջև` ՀՀ կառավարության հանձնարարականով և ընդունվում է ֆինանսավորման` համաձայն 2015թ. փետրվարի 5-ի համաձայնագրի դրույթների:

· ՄՄԼՀ-ների լրացումները ստորագրվում են Պատվիրատուի և Կապալառուի կողմից` ըստ գնումների ընթացակարգերի արդյունքների, որոնք իրականացվում են Կապալառուի կողմից և ենթակա չեն քննարկման ՀՀ կառավարության և ՀՀ էներգետիկ ենթակառուցվածքների և բնական պաշարների նախարարության համակարգին օտարերկյա պետությունների և միջազգային վարկատու կազմակերպությունների կողմից տրամադրված վարկային ու դրամաշնորհային միջոցների հաշվին նախապատրաստվող և իրականացվող ծրագրերի կառավարման խորհրդի մակարդակով: ՄՄԼՀ-ների լրացումները ուղարկվում են ֆինանսավորման ընդունման` համաձայն Համաձայնագրերի դրույթների:

· Աշխատանքներն սկսելուց առաջ Պատվիրատուն և Կապալառուն ստորագրում են Մասնավոր տեխնիկական առաջադրանք, Տեխնիկական պահանջներ, մասնագիր և աշխատանքների օրացուցային պլան:

· Ենթակապալառուի ընտրության նպատակով Կապալառուն իրականացնում է գնումների ընթացակարգեր` համաձայն ԵՕՍԶ պահանջների` Պատվիրատուի  հետ համաձայնեցված և նրա կողմից ստորագրված Տեխնիկական առաջադրանքի, Տեխնիկական պահանջների, մասնագրերի և աշխատանքների օրացուցային պլանի հիման վրա:

· Գնումների ընթացակարգն իրականացվում է Կապալառուի կողմից` ներգրավելով Պատվիրատուի ներկայացուցիչներին` գնման ընթացակարգի մասնակիցների առաջարկները միայն տեխնիկական մասով գնահատելու համար: Գնումների ընթացակարգի ձևը որոշվում է Կապալառուի կողմից` ԵՕՍԶ-ի պահանջներին համապատասխան:

· Ըստ գնման ընթացակարգի արդյունքների Կողմերն ստորագրում են ՄՄԼՀ-ի Լրացում` գին, Մասնավոր տեխնիկական առաջադրանք, Տեխնիկական պահանջներ, մասնագիր և աշխատանքների օրացուցային պլան հավելվածներով:

Կապալառուն իրավունք ունի ներգրավելու ցանկացած անհրաժեշտ քանակի ենթակապալառու կազմակերպությունների, ենթամատակարարների և արտադրող գործարանների` Մասնավոր տեխնիկական առաջադրանքի, Տեխնիկական պահանջների, մասնագրերի պահանջները որակով և նշված ժամկետում կատարելու համար:

	Նախագծի մշակման գործընթացում ներգրավված ինստիտուտները և անձիք   

	ՀՀ էներգետիկ ենթակառուցվածքների և բնական պաշարների նախարարության աշխատակազմ և «Հայկական ատոմային էլեկտրակայան» ՓԲԸ:

	Ակնկալվող արդյունքը

	Հայկական ատոմային էլեկտրակայանի 2-րդ էներգաբլոկի անվտանգ շահագործման և Ծրագրով նախատեսված աշխատանքները սահմանված ժամկետում և հատկացված միջոցների շրջանակներում իրականացման ապահովում:


